
Consultaziun tar la revisiun parziala da la 
Lescha davart ils dretgs politics en il chantun Grischun 
(simplificaziun da la procedura electorala en il chantun Grischun per las elecziuns 
chantunalas e regiunalas da maiorz a l'urna: cedels electorals per far ina crusch)  
 
 
Stimadas dunnas e stimads signurs 
 
 
La Regenza ha autorisà la Chanzlia chantunala dal Grischun da dar en consultaziun la revisiun 

parziala numnada qua survart da la Lescha davart ils dretgs politics en il chantun Grischun 

(LDPC; DG 150.100).  

 

Qua tras duai vegnir realisada l'incumbensa da la fracziun da la PBD dals 23 d'october 2018 

concernent ina simplificaziun da la procedura electorala per uffizis da l'executiva e da la legis-

lativa dal chantun Grischun, ch'è vegnida acceptada dal Cussegl grond en la sessiun da favrer 

2019 (cf. PCG 4 I 2018/2019, p. 744 ss.; text da l'incumbensa da la fracziun da la PBD guardar 

PCG 2 I 2018/2019, p. 222). L'incumbensa pretenda d'adattar la LDPC uschia, che las elec-

ziuns en scrit da la Regenza grischuna, dal Cussegl grond, da las dretgiras regiunalas e dal 

Cussegl dals chantuns (da quel temp tut elecziuns da maiorz) vegnia simplifitgada – analoga-

main al e-voting – cun in sistem per far ina crusch tar ils nums da las candidatas e dals candi-

dats giavischads sin cedels electorals prestampads.  

 

Perquai che l'introducziun dad e-voting è vegnida interrutta l'onn 2019, ha er la realisaziun da 

l'incumbensa da la fracziun da la PBD stuì vegnir suspendida. Suenter che la Confederaziun 

ed ils chantuns han reprendì il manaschi d'emprova dad e-voting, pon las lavurs da realisaziun 

vegnir recumenzadas. L'emprima votaziun electronica en il Grischun è previsa l'onn 2024. Tras 

la revisiun parziala da la LDPC proponida duain vegnir stgaffidas las basas giuridicas necessa-

rias per vuschar en scrit a l'urna cun cedels electorals per far ina crusch, quai per las elecziuns 

da maiorz da la Regenza, da las dretgiras regiunalas e dal Cussegl dals chantuns. Il Cussegl 

grond vegn elegì en il fratemp tenor las reglas da la procedura electorala da proporz. Las elec-

ziuns dal Cussegl grond n'èn pia betg object da la revisiun qua avant maun (cf. art. 27 al. 2 da 

la Constituziun dal chantun Grischun (CC; DG 110.100). 

 

Ils documents da consultaziun chattais Vus sin la pagina d'internet dal chantun Grischun 

(www.gr.ch/RM/publicaziuns/consultaziuns). 

 

Gugent As envidain nus d'examinar ils documents e d'ans trametter Vossas remartgas 

fin ils 15 da avrigl 2024 per posta a la Chanzlia chantunala dal Grischun, Reichsgasse 35, 

7001 Cuira, u per e-mail ad info@gr.ch. 

 

Nus As engraziain gia ordavant zunt fitg per l'interess che Vus demussais envers quest project 

e per Vossa posiziun. 

 
Salids amicabels 

 
CHANZLIA CHANTUNALA DAL GRISCHUN 

Il chancelier 

 
lic. iur. Daniel Spadin 

 
 
 
Adressatas ed adressats da la consultaziun (glista da distribuziun): 
- partidas politicas chantunalas 
- vischnancas politicas 
- regiuns 
- dretgiras regiunalas 
- departaments da l'administraziun chantunala 
- Controlla da finanzas 


